
Gabon, Eguberri, Urtezahar, Urteberri… letra larriz idazten dira.
Gabon, Eguberri, Urtezahar edo Urteberri bezalako jaiegunen izenak izen bereziak dira; eta,
hortaz, letra larriz hasita idatzi behar dira.

Gabonak/ gabonak, Eguberriak/ eguberriak.
Jaiegun bati dagokion aldia adierazi nahi dugunean, pluralean erabili ohi dugu; esaterako,
Gabonak edo Eguberriak. Jaiegunaren izena letra larriz idazten denean, analogiaz, gehienetan
letra larriz idatzita ikusiko dugu jaiegunaren inguruko aldia ere. Hala ere, ez dugu ahaztu behar
letra xehez ere idatz daitezkeela. 

      Etxera bueltatu da, gabonak gurasoekin igarotzeko.

      Eskiatzera joango gara Gabonetan.

Errege egun eta ez Errege Egun.
Jaiaren izenarekin batera egun hitza doanean, letra xehez idatziko dugu izendapenaren
nahitaezko parte ez denean; hau da, jaieguna egun hitza erabili gabe ere aipa daitekeenean.
Adibidez, Errege egunean esan ordez Erregeetan  ere esan dezakegu. Horrenbestez, letra larriz
idatziko dugu jaiegunaren izena, eta xehez egun hitza: Errege eguna, Gabon eguna, Eguberri
eguna…

Era berean, jaiegunaren izenaren ondoren denbora-erreferentzia duen izen bat (bezpera,
gaua, astea…) badoa, izen hori letra xehez idatziko dugu. Honela: Gabon gaua, Eguberri gaua,
Errege bezpera…

Hitz arruntak letra xehez
Jaiaren izenari hitz arrunt bat lotzen zaionean mendekotasunezko hitz-elkarte bat sortzeko,
hitz-elkartea ere hitz arrunta da, eta, beraz, hasierako letra xehea dagokio; bai lexikalizatuta
dagoenean (gabonsari, gabonzale…), bai marratxoz zein bereiz idazten denean (gabon afari,
gabon-afari). Hitz-elkartea osatzen ez badute, bakoitzak dagokion idazkera du: Gabonetako
zuhaitza baina gabon-zuhaitza.

Jai egunen izenekin batera doazen zoriontsu, oparo, maitasun edo bake bezalako hitz
arruntak letra xehez idatziko ditugu. 

Gabon zoriontsuak eta urte berri on!

Jai-egunen idazkera


